
Abstrak  

Penggunaan koswer multimedia dalam pembelajaran diperkenalkan sebagai salah satu pendekatan 
dalam usaha meningkatkan pencapaian para pelajar dalam matapelajaran Kimia ke arah pembelajaran 
abad ke-21. Koswer multimedia sering digunakan oleh pelajar sebagai medium pembelajaran. Kajian ini 
merupakan satu tinjauan untuk mengenalpasti persepsi, kefahaman dan sikap pelajar terhadap koswer 
multimedia agar dapat membantu pelajar meningkatkan kefahaman mereka dalam pembelajaran kimia 
topik Jadual Berkala. Populasi kajian melibatkan 185 pelajar tingkatan empat di sebuah sekolah 
menengah di daerah Batu Pahat. Kaedah persampelan yang digunakan ialah persampelan bertujuan 
melibatkan pelajar Tingkatan 4 yang mengambil matapelajaran Kimia dan ianya melibatkan seramai 32 
orang pelajar. Instrumen yang digunakan berbentuk borang soal selidik untuk mendapatkan maklumat. 
Data dikumpul dan dianalisis secara deskriptif menggunakan perisian Statistical Package for Social 
Science (SPSS) versi 20.0. Berdasarkan analisis yang diperoleh, nilai kebolehpercayaan instrumen 
adalah 0.90 yang menunjukkan bahawa kebolehpercayaan instrumen berada pada tahap tinggi. Hasil 
kajian pula mendapati bahawa penggunaan koswer multimedia dapat meningkatkan persepsi pelajar (min 
= 3.46), kefahaman (min = 3.42) dan sikap pelajar (min = 3.40) terhadap pembelajaran kimia. Selain itu, 
dapatan menunjukkan bahawa penggunaan koswer multimedia ini dapat membantu pelajar dalam 
meningkatkan prestasi dan pencapaian pelajar dalam pembelajaran kimia. Manfaat daripada koswer 
multimedia ini diharapkan dapat memberi impak dalam peningkatan kemampuan pola berfikir pelajar-
pelajar dalam pembelajaran kimia khususnya topik Jadual Berkala. 

Abstract  

The use of multimedia courseware in learning was introduced as one of an approach to improve the 
achievement of students in Chemistry subject prior to 21st century learning. Multimedia software is 
often used by students as learning medium. This study is a survey to identify students' perceptions, 
understanding and attitude towards multimedia software to help students improve their understanding 
of chemistry learning on the topic of the Periodic Table. The population of the study involved 185 form 
four students in a school from Batu Pahat district. The sampling method used is purposive sampling 
involving Form 4 students taking Chemistry subjects and it involves a total of 32 students. The 
instrument used is a questionnaire to obtain information. Data collected and analyzed descriptively 
using Statistical Packages for Social Science (SPSS) version 20.0. Based on the analysis, the reliability 
value of the instrument is 0.90 and it shows that the reliability of the instrument is at a high level. The 
findings of the study found that the use of multimedia software was able to increase student perception 
(mean = 3.46), understanding (mean = 3.42) and students’ attitude (mean = 3.40) on chemistry 
learning. Furthermore, the findings show that the use of this multimedia software helps students to 
improve their performance and achievement of students in chemistry learning. The benefits of this 
multimedia software are expected to have an impact on improving students' thinking patterns in 
Chemistry learning particularly on the topic of the Periodic Table.  

1.0 Pengenalan  

Dunia pendidikan kini semakin pesat berkembang seiring dengan perkembangan teknologi informasi 
dan komunikasi (ICT). Masyarakat kini, makin menyedari betapa pentingnya peranan dan tugas ICT 
untuk memajukan dunia pendidikan yang sesuai dalam era globalisasi ini. Dunia pendidikan yang 
seiring dengan perkembangan teknologi seharusnya mampu menyediakan prasarana dan media 
pembelajaran bagi mencapai hasil pengajaran dan pembelajaran lebih efektif sebagai contoh 
menggunakan Edmodo, Skype, Open Learning dan sebagainya (Hamidon, 2014). Guru pada zaman 
sekarang tidak lagi berperanan sebagai titik rujukan namun bersifat sebagai fasilitator sahaja 
(Fitriyah & Arief, 2017). Semua aktiviti pembelajaran sepatutnya berpusatkan pelajar melalui 
pelbagai aktiviti contohnya kerja projek, eksperimen, kajian kes, simulasi dan sebagainya yang boleh 
menarik minat pelajar. Oleh itu, kaedah pengajaran guru perlulah seiring dengan teknologi dalam 
pengajaran dan pembelajaran (PdP). 

Sistem Jadual Berkala atau Periodic Table ini merupakan salah satu silibus dalam mata pelajaran 
Sains di sekolah menengah. Aliran Sains ini kurang diminati oleh pelajar dan terbukti melalui satu 
tesis yang telah dilakukan oleh sekumpulan penyelidik iaitu Phang, Abu, Ali & Salleh (2014) tentang 
faktor kemerosotan penyertaan pelajar dalam aliran Sains. Dapat dilihat bahawa tahap penguasaan 
pelajar adalah sederhana (Woon, 2015). 

Strategi pengajaran dan pembelajaran sains di bilik darjah dapat memberikan sepenuh tumpuan 
pelajar melalui pendekatan inkuiri iaitu secara induktif atau deduktif. Satu pendekatan pengajaran 
yang melibatkan satu proses penaakulan yang tinggi di mana melibatkan aktiviti mengumpul dan 
mentafsir maklumat-maklumat, kemudian membuat generalisasi atau kesimpulan merupakan 
pengajaran berasaskan gaya induktif (Ahmad, Yahaya, Ismail & Latiff, 2015). Adanya pembelajaran 
secara praktikal dapat meningkatkan daya penguasaan pelajar berbanding dengan pembelajaran 
secara teori (Razali, Sufahani & Arbin, 2015). 

Oleh itu, koswer multimedia ini digunakan untuk membantu pelajar sekolah menengah khususnya 
pelajar tingkatan 4 dalam mata pelajaran Sains subtopik Jadual Berkala (Periodic Table) bagi 
meningkatkan lagi tahap penguasaan pelajar. Ini disebabkan mata pelajaran Kimia kebanyakkannya 
melibatkan formula kimia yang rumit, nama-nama bahan kimia yang perlu dihafal dan membosankan 
(Rahmawanna, Adlim & Halim 2016). 

Kajian ini bertujuan melihat kepada 3 aspek: i) Persepsi pelajar terhadap matapelajaran Kimia 
topik Jadual Berkala setelah menggunakan koswer multimedia; ii) Kefahaman pelajar terhadap 
matapelajaran Kimia topik Jadual Berkala setelah menggunakan koswer multimedia; iii) Sikap 
pelajar terhadap matapelajaran Kimia topik Jadual Berkala setelah menggunakan koswer 
multimedia 

. 

2.0 Sorotan Literatur 

Pemingiran mata pelajaran sains tulen seperti kimia, biologi dan fizik, khususnya dalam kalangan 
pelajar peringkat menengah atas merupakan satu masalah yang serius kepada sebuah negara 
yang pesat membangun khususnya Malaysia (Yee & Fah, 2014). Menurut kajian yang telah 
dijalankan oleh Phang et al (2014) kebimbangan mengenai kesukaran pembelajaran dan tahap 

keyakinan akademik yang rendah dalam mata pelajaran sains, dikenal pasti sebagai faktor utama 
menyebabkan ramai dalam kalangan pelajar tidak memilih aliran sains. 

Menurut Phang, Abu, Ali & Salleh, (2014) beberapa faktor dikenal pasti menentukan keupayaan 
pelajar dalam memahami, membina dan menguasai konsep sains. Antara faktor-faktor itu ialah 
keupayaan pelajar membina dan menguasai konsepsi saintifik, tahap pemikiran kognitif pelajar, 
strategi pengajaran guru serta kemahiran proses sains yang lemah (Nordin, & Ling, 2011). Selain 
itu, Cheung (2009) menyatakan sikap terhadap kimia boleh dibahagikan kepada empat aspek 
iaitu keseronokan terhadap pembelajaran kimia, keseronokan terhadap aktiviti makmal kimia, 
kepentingan kimia dalam kehidupan dan kecenderungan tingkahlaku untuk mempelajari kimia. 
Soalan lisan guru merupakan teknik yang dominan dan meliputi keseluruhan proses pengajaran 
kerana guru merupakan orang yang berpengaruh dalam pengajarannya (Baysen & Baysen, 
2010; Prasetyo, 2012; Ismail, 2015). 

Sehubungan dengan itu, James & Balasandran (2009) menyatakan bahawa guru-guru berinisiatif 
menggunakan strategi proses pengajaran dan pembelajaran yang inovatif, menerajui 
pelaksanaan program-program peningkatan akademik, menyelesaikan masalah-masalah murid-
murid dan perkara-perkara lain yang bercorak inovatif dan baru. Kepemimpinan instruksional 
guru-guru merupakan salah satu peramal kepada pencapaian murid dan ia juga adalah salah 
satu aspek utama dalam penambahbaikan kualiti pendidikan di sekolah (Maulod, Chua, Ahmad & 
Alias, 2016). 

Antara mata pelajaran Sains yang sukar untuk dipelajari oleh pelajar ialah mata pelajaran Kimia 
di mana mata pelajaran ini banyak melibatkan unsur-unsur yang abstrak, tidak kelihatan dengan 
menggunakan mata kasar serta sukar untuk digambarkan (Bakar & Mukhtar, 2011).Sebagai 
contoh yang boleh diambil ialah atom, ion dan molekul yang membentuk zarah.Ia agak sukar bagi 
kebanyakkan pelajar untuk menggunakan imaginasi bagi unsur yang tidak boleh dilihat dengan 
pandangan kasar. Pelajar juga menggambarkan kimia ialah mata pelajaran yang melibatkan 
formula kimia yang rumit, nama-nama bahan kimia yang perlu dihafal yang akan menjadikan 
pelajar stress dan perkara-perkara statik dan bosan dalam pembelajaran Kimia.   

Hasil kajian Ibrahim, Othman dan Talib (2017), telah mendapati bahawa guru berpendapat 
pelajar mengalami kesukaran dalam memahami beberapa subtopik dalam mata pelajaran 
Kimia.Kajian telah mendapati bahawa hampir 60% pelajar mengalami kesukaran dalam 
merumuskan formula kimia yang panjang (Ismuzaroh, 2013).Dapatan kajian Wanda dan Bozena 
(2009) menunjukkan bahawa kebimbangan yang paling tinggi di kalangan pelajar adalah 
kebimbangan terhadap penilaian, diikuti faktor kebimbangan terhadap pembelajaran kimia.Selain 
itu, mereka juga mendapati pelajar perempuan mempunyai tahap kebimbangan yang lebih tinggi 
berbanding pelajar lelaki dalam faktor kebimbangan terhadap penilaian (Bullare, Rathakrishnan & 
Ismail, 2009). 

Seperti sedia maklum otak tidak dapat berfungsi dengan baik jika diri mengalami stress. 
Rangsangan persekitaran adalah salah satu faktor terjadinya stress di kalangan pelajar (Bullare 
et al., 2009). Jika pelajar tidak mendapat keputusan yang baik, pelajar itu mudah stress (Rozali, 
2012). Ini akan menyebabkan pelajar akan sering ponteng kelas jika terlalu stress dengan 
akademik mereka (Ishak & Fin, 2015). Masalah yang dihadapi oleh kebanyakan pelajar dalam 
subjek Kimia ini adalah sukar untuk memahami konsep asasnya dengan jelas dan baik termasuk 

topik Jadual Berkala.Pelajar tidak dapat memahami konsep yang sebenar kerana topik ini 
berkonsepkan abstrak dan memerlukan daya imaginasi yang tinggi daripada pelajar.Penggunaan 
video, grafik dan animasi mampu membantu pelajar untuk memahami konsep asas topik Jadual 
Berkala ini. (Ab Talib & Joned, 2010). 

Menurut Ramli & Nordin (2012) matapelajaran Kimia sering dianggap sebagai salah satu mata 
pelajaran yang sukar dipelajari dan difahami oleh pelajar.Mata pelajaran Kimia merupakan salah 
satu mata pelajaran sains yang penting dan perlu dikuasai serta difahami oleh semua 
pelajar.Kemerosotan pencapaian murid dalam mata pelajaran sains banyak dibincangkan (Kar, 
Zarini & Saleh, 2012) samaada pada peringkat menengah rendah dan menengah atas dan 
berlanjutan sehingga ke peringkat pengajian tinggi. Secara langsung akan memberi kesan 
terhadap bilangan murid yang akan mengikuti kerjaya di dalam bidang sains dan teknologi.  

Memandangkan topik Jadual Berkala (Periodic Table) ini hanyalah dilampirkan elemen-elemen 
yang pelbagai, pelajar bosan untuk mengikuti kelas tersebut (Lestari, 2014). Pastinya topik ini 
merupakan satu topik yang penting untuk pelajar mengenali apa itu Kimia. Untuk mendorong 
pelajar berfikir secara kritis dan kreatif, alat bantu mengajar, ABM yang berasaskan komputer 
adalah sesuai pada masa kini kerana sifatnya yang komprehensif dan mudah digunakan apabila 
digunakan untuk proses pembelajaran di dalam kelas. Sesuai dengan perkembangan teknologi, 
pembelajaran yang berbantukan komputer menjadi semakin menarik dan berkesan dengan 
gabungan elemen-elemen multimedia yang semakin canggih (Marsidi, 2009). 

Oleh itu adalah penting untuk menyediakan sumber pengajaran yang sesuai semasa mengajar 
sesuatu konsep untuk memastikan pembelajaran berlaku dengan perubahan dan perkembangan 
idea dalam diri pelajar dengan betul. Satu bentuk koswer interaktif akan diwujudkan untuk 
menyelesaikan masalah-masalah yang telah dinyatakan diatas. Diharapkan perisian 
pembelajaran ini dapat dibangunkan yang juga boleh digunakapakai untuk sekolah-sekolah bagi 
tajuk Jadual Berkala. 

3.0 Metodologi 

Kajian ini merupakan satu tinjauan untuk mengenalpasti penggunaan koswer multimedia 
matapelajaran kimia topik Jadual Berkala agar dapat melihat persepsi, kefahaman dan sikap 
pelajar terhadap topik Jadual Berkala pelajar dalam pembelajaran bagi mata pelajaran Kimia. 
Data diperolehi melalui soal selidik yang dilengkapkan oleh pelajar yang menggunakan koswer 
multimedia ini dalam pembelajaran Kimia. 

3.1  Populasi dan Sampel Kajian 

Populasi dalam kajian ini melibatkan 185 pelajar tingkatan empat dari sebuah sekolah di 
daerah Batu Pahat, Johor. Sampel pula terdiri daripada 32 orang pelajar melalui kaedah 
persampelan bertujuan yang dilakukan terhadap keseluruhan pelajar tingkatan empat 
bagi sebuah kelas yang mengambil matapelajaran Kimia. 

3.2  Kesahan dan Kebolehpercayaan 

Kesahan yang digunakan dalam kajian ialah kesahan kandungan. Dalam kajian ini tiga 
orang pakar dipilih bagi menentukan kesahan borang soal selidik yang telah dibina. 

Pakar-pakar tersebut terdiri daripada seorang pakar bahasa dan dua orang pakar 
kandungan. 

Kebolehpercayaan instrumen adalah satu ukuran untuk menentukan ketekalan skor 
terhadap setiap item yang terdapat dalam borang soalselidik. Ini bagi mempertahankan 
kejituan instrumen soalselidik daripada mempunyai sebarang masalah dan data yang 
diperolehi tepat. Bagi melihat kebolehpercayaan soal selidik, satu kaedah tekalan 
dalaman digunakan adalah melalui kajian rintis dengan memperoleh nilai Alpha 
Cronbach. Berdasarkan analisis yang telah dilakukan, nilai Alpha Cronbach yang 
diperoleh adalah 0.91 dan berada pada tahap tinggi (George & Mallery, 2003). 

 

4.0 Analisis Data 

Kesemua item yang terdapat dalam soal selidik dianalisis dengan membuat penilaian 
menggunakan skor min berasaskan skala Likert darjah empat iaitu sangat tidak setuju, tidak 
setuju, setuju dan sangat setuju. Analisis item adalah merujuk kepada julat skor min seperti 
Jadual 1 yang menentukan tahap pendirian responden terhadap item dalam persoalan kajian. 

Jadual 1: Analisis Skor Min 

(Sumber: Wiersma, 2000)  

No Markah Skor Min Tahap 
1 1.00 - 2.00 Rendah 
2 2.01 - 3.00 Sederhana 
3 3.01 - 4.00 Tinggi 

 

4.1 Persepsi pelajar terhadap topik Jadual Berkala setelah menggunakan koswer 
multimedia 

Dapatan kajian daripada soal selidik berkaitan persepsi pelajar terhadap topik Jadual 
Berkala setelah menggunakan koswer multimedia adalah seperti ditunjukkan dalam 
Jadual 2. Selain itu, Jadual 2 turut melaporkan hasil keputusan (min) berada pada tahap 
tinggi dan menunjukkan majoriti responden sangat bersetuju dengan item yang 
diberikan. Ini membuktikan koswer multimedia dapat meningkatkan persepsi terhadap 
matapelajaran kimia topik Jadual Berkala. 

Jadual 2: Skor min bagi persepsi pelajar terhadap matapelajaran Kimia topik Jadual 
Berkala setelah menggunakan koswer multimedia. 

No Item Min 

A1 
Saya berasa mudah mempelajari topik Jadual 
Berkala dengan menggunakan koswer 
multimedia  

 
3.49 

A2 
Saya menganggap matapelajaran kimia 
menyeronokkan dengan menggunakan koswer 
multimedia 

 
3.53 

A3 
Saya berasa lebih jelas berkaitan topik Jadual 
Berkala dengan menggunakan koswer 
multimedia 

 
3.46 

A4 Saya meminati topik Jadual Berkala dengan 
menggunakan koswer multimedia 

 
3.42 

A5 Saya berasa teruja dengan integrasi multimedia 
semasa menggunakan koswer multimedia 

 
3.44 

 

4.2 Kefahaman pelajar terhadap Jadual Berkala setelah menggunakan koswer 
multimedia 

Dapatan kajian daripada soal selidik berkaitan kefahaman pelajar terhadap topik 
Jadual Berkala setelah menggunakan koswer multimedia adalah seperti ditunjukkan 
dalam Jadual 3. Selain itu, Jadual 3 turut melaporkan hasil keputusan (min) berada 
pada tahap tinggi dan menunjukkan majoriti responden sangat bersetuju dengan item 
yang diberikan. Ini membuktikan koswer multimedia dapat meningkatkan kefahaman 
terhadap matapelajaran kimia topik Jadual Berkala. 

 

Jadual 3: Skor min bagi kefahaman pelajar terhadap matapelajaran Kimia topik 
Jadual Berkala setelah menggunakan koswer multimedia. 

 
No Item Min 
B1 Saya mengetahui topik Jadual Berkala dengan 

menggunakan koswer multimedia 3.42 

B2 Saya memahami topik Jadual Berkala dengan 
menggunakan koswer multimedia 3.40 

B3 Saya mudah mengingati Jadual Berkala dengan 
menggunakan koswer multimedia 3.50 

B4 Saya memahami topik Jadual Berkala dengan 
membuat latihan dalam koswer multimedia 3.40 

B5 Saya memahami topik Jadual Berkala dengan 
integrasi multimedia dalam koswer multimedia 3.42 

 

 

4.3 Sikap pelajar terhadap topik Jadual Berkala setelah menggunakan koswer 
multimedia 

Dapatan kajian daripada soal selidik berkaitan sikap pelajar terhadap topik Jadual 
Berkala setelah menggunakan koswer multimedia adalah seperti ditunjukkan dalam 
Jadual 4. Selain itu, Jadual 4 turut melaporkan hasil keputusan (min) berada pada tahap 
tinggi dan menunjukkan majoriti responden sangat bersetuju dengan item yang 
diberikan. Ini membuktikan koswer multimedia dapat meningkatkan sikap terhadap 
matapelajaran kimia topik Jadual Berkala. 

Jadual 4: Skor min bagi sikap pelajar terhadap matapelajaran Kimia topik Jadual 
Berkala setelah menggunakan koswer multimedia. 

No Item Min 
C1 Saya seronok mempelajari matapelajaran kimia 

dengan menggunakan koswer multimedia 3.33 

C2 
Saya selalu melakukan aktiviti eksperimen kimia 
secara hands on setelah menggunakan koswer 
multimedia 

3.51 

C3 
Saya teruja melakukan aktiviti eksperimen kimia 
secara hands on setelah membuat latihan 
koswer multimedia 

3.33 

C4 
Saya sering mempelajari matapelajaran kimia 
dengan menggunakan koswer multimedia secara 
dengan rakan sekelas 

3.37 

C5 Saya gemar membuat nota setelah 
menggunakan koswer multimedia 3.49 

 

5.0 Perbincangan dan Kesimpulan 

Koswer merupakan salah satu medium yang berkesan sebagai alat bahan bantu mengajar dalam 
proses PdP. Berdasarkan hasil dapatan kajian tersebut mendapati bahawa tahap penerimaan 
pelajar terhadap formula kimia semakin meningkat dengan menggunakan koswer ini. Selain itu, 
kefahaman pelajar berkenaan jadual berkala melalui koswer ini turut meningkat. Disamping itu, 
sikap pelajar dalam mata pelajaran kimia lebih memberangsangkan dalam pelbagai aspek 
berbanding sebelum ini. 

Berdasarkan tahap penerimaan pelajar terhadap formula kimia semakin meningkat disebabkan 
pelajar berasa seronok apabila dapat menyelesaikan masalah kimia menggunakan formula yang 
betul dengan bantuan koswer tersebut. Iaitu pelajar berasa seronok apabila dapat menyelesaikan 
masalah kimia menggunakan formula yang betul dengan bantuan koswer tersebut. Reka bentuk 
koswer tersebut juga memainkan peranan yang penting dalam menarik minat pelajar.Isu reka 
bentuk mesej multimedia khususnya berkaitan dengan integrasi pelbagai media (seperti grafik, 
audio, video, animasi, teks) menjadi tumpuan utama dalam kajian berkaitan dengan bidang 
aplikasi multimedia dalam pendidikan, latihan dan ketenteraan (Mnguni, 2014). Penggunaan 
media di dalam proses pendidikan akan menambah proses pemahaman pelajar lebih mendalam 
dan menjadikan aktiviti pembelajaran yang lebih pelbagai (Noor, Hamizan & Ab Rahim, 2012). 
Berdasarkan kepada kenyataan Mayer (2014), mesej multimedia yang dihasilkan berpandukan 
kepada struktur memori manusia bekerja berkemungkinan lebih merangsang pembelajaran 
bermakna.Selain itu, penggunaan grafik dan penggunaan warna yang digunakan di dalam 
koswer ini, menjadikan pelajar lebih aktif dan bersemangat untuk belajar.Penggunaan warna dan 
percampuran warna dapat menarik perhatian pelajar.Tambahan pula, rancangan pengajaran 
kimia yang disediakan haruslah lebih berfokus kepada pembelajaran berpusatkan pelajar 
(Dahsah & Kruatong, 2010) supaya pelajar lebih faham tentang konsep yang dipelajari. Selaras 
dengan matlamat Kurikulum Standard Sekolah Menengah (KSSM), penggunaan bahan bantu 
mengajar yang dapat mengvisualisasikan konsep yang abstrak dalam kimia juga harus diberi 
penekanan semasa aktiviti pengajaran dan pembelajaran. Oleh itu, pelajar akan lebih mudah 
memahami subjek kimia ini dengan menggunakan koswer yang telah direka. Sekaligus, 

kefahaman pelajar terhadap jadual berkala juga akan meningkat.  

Dalam konteks kefahaman pelajar terhadap jadual berkala semakin meningkat adalah 
disebabkan setelah menggunakan koswer ini. Hal ini kerana penggunaan grafik yang menarik 
minat para pelajar. Oleh itu, pelajar lebih mudah untuk memahami segala pengetahuan asas 
yang terdapat dalam jadual berkala. Menurut Ismail (2010), Perisian multimedia merupakan satu 
alternatif baru ke arah mempelbagaikan media pengajaran serta memberi pendedahan kepada 
pelajar tentang kecanggihan sistem multimedia masa kini. Selain itu, Multimedia mewujudkan 
satu situasi pembelajaran yang berkesan dan menyeronokkan kerana pelajar akan mendapat 
20% dengan membaca, 30% dari mendengar, 40% dari melihat, 50% apabila menyebut, 60% 
apabila membuat dan 90% apabila dia membaca, mendengar, melihat, menyebut dan 
membuatnya serentak (Ismail, 2010). Kajian Razak & Nordin (2017) menyatakan penggunaan 
multimedia juga dapat memberikan keyakinan dan keseronokan menjalankan proses pengajaran 
dan pembelajaran berbantukan komputer. Di samping itu, pelajar mampu untuk memahami 
subjek kimia dengan baik apabila sikap mereka semasa di dalam kelas kimia turut baik. 

Seterusnya, sikap pelajar terhadap matapelajaran kimia amat memberangsangkan setelah 
menggunakan koswer mutimedia Jadual Berkala. Pelajar semakin gemar menjalankan aktiviti 
eksperimen setelah memahami topik Jadual Berkala melalui koswer multimedia. Selain itu, 
pelajar dilihat seronok melakukan aktiviti eksperimen kimia selepas memperoleh pengetahuan 
melalui proses pengajaran dan pembelajaran berasaskan koswer multimedia (Su, 2016). Menurut 
Rashid (2008), pelajar lebih suka belajar dalam situasi yang digemari oleh diri mereka 
sendiri.Terdapat juga pelajar yang gemar belajar berseorangan dan terdapat juga yang suka 
belajar secara berkumpulan.Ada juga pelajar yang suka belajar dengan mendengar syarahan 
atau penerangan oleh guru serta ada juga yang lebih gemar dengan membuat pemerhatian dan 
nota semasa belajar. Namun pembelajaran adalah bergantung kepada dorongan atau motivasi 
dalam diri pelajar di samping faktor-faktor yang turut membantu dalam proses pembelajaran 
pelajar. Menurut Purnamasari, Mulyani & Mulyani (2017), penggunaan strategi pengajaran dan 
pembelajaran yang sesuai dapat menarik minat, mengekalkan perhatian, menerapkan sesuatu 
konsep secara berkesan dan merangsang mereka untuk belajar dalam mata pelajaran kimia. 
Aktiviti hands-on merupakan pembelajaran daripada pengalaman sendiri. Kajian yang dilakukan 
oleh Ahmad, Yahaya, Ismail & Latiff (2015) melaporkan bahawa aktiviti hands-on menjadikan 
fikiran murid-murid berkembang dengan baik dan mereka dapat belajar dengan lebih baik melalui 
koswer multimedia dan persekitaran mereka. Aktiviti hands-on merupakan cara terbaik untuk 
membantu pelajar lebih memahami topik Jadual Berkala. 

Secara keseluruhannya, koswer ini membantu dalam peningkatan pencapaian murid dan 
menunjukkan respon yang sangat menggalakkan selepas penggunaan koswer sebagai alat 
bahan bantu mengajar (Su, 2016). Oleh yang demikian, menujukkan bahawa koswer ini sangat 
berkesan dalam meningkatkan pemahaman pelajar. Murid boleh menyebut, memahami dan 
mengingat dengan dengan mudah selepas proses PdP dilaksanakan dengan menggunakan 
Koswer ini. Dapatan kajian ini selaras dengan dapatan kajian Ahmad & Jinggan (2017) yang 
menyatakan bahawa penggunaan grafik dapat menyampaikan maklumat dengan lebih berkesan 
kerana segala bentuk mesej yang diterima manusia melalui penglihatan mempunyai daya 
ketahanan serta daya ingatan yang lebih tinggi sekiranya direka bentuk dengan tepat.Oleh itu, 
kaedah pengajaran harus dipelbagaikan sesuai dengan kehendak dan keperluan zaman kini 
(Levy Nahum et al, 2010). 

